
ᐅᒥᐊᕐᔪᐊᒃᑰᑎᑦᓯᔨᓄᑦ ᑳᓐᑐᕌᑦ ᑐᓂᔭᐅᔪᑦ  

 
ᐃᖃᓗᐃᑦ, ᓄᓇᕗᑦ (ᐃᐳᕈ 7, 2006) - ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᒥᓂᔅᑕᖓᑦ ᓚᕕᓂᐊ 
ᐸᕋᐅᓐ ᐅᓪᓗᒥ ᐅᖃᐅᓯᖃᖅᑲᐅᔪᖅ ᓄᑖᓂᒃ ᐅᒥᐊᕐᔪᐊᒃᑰᑎᑦᓯᔨᐅᓂᐊᖅᑐᓄᑦ ᑳᓐᑐᕌᑖᖑᓯᒪᔪᓂᒃ 
ᐊᖏᓪᓕᒋᐊᕈᑕᐅᓂᐊᖅᑐᑎᒃ ᐱᔨᑦᓯᕋᐅᑎᐅᕙᑦᑐᓂᒃ ᐊᒥᓱᓄᑦ ᓄᓇᕗᒻᒥ ᓄᓇᓕᓐᓄᑦ.  
 
ᐊᕐᕌᓂᓂᑦ, ᐅᓪᓗᖅᓯᐅᑎᑎᒍᑦ ᐊᖅᑯᓵᕐᕕᒋᖃᑦᑕᕐᓂᐊᖅᑕᖏᑦ ᐊᒥᓱᕐᖑᕆᐊᖅᑐᑦ 32 ᐳᓴᓐᑎᓂᒃ 
ᓄᓇᕗᓗᑦᑖᒥ. “ᐊᒥᓱᕐᖑᕆᐊᕐᓂᖏᑦ ᓄᓇᓕᓐᓅᖃᑦᑕᕐᓂᐊᕐᓂᖏᑕ ᓴᖅᑭᔮᕈᑎᐅᔪᖅ ᑮᓇᐅᔭᓕᐅᕋᓱᐊᕐᓂᕐᒧᑦ 
ᖃᓄᐃᓕᐅᕈᑕᐅᕙᓪᓕᐊᔪᑦ ᐱᕙᓪᓕᐊᓂᖏᓐᓂᒃ ᐊᒻᒪᓗ ᓇᒻᒥᓂᖃᖅᑎᐅᔪᑦ ᐊᒻᒪᓗ ᓄᓇᕗᒻᒥᐅᑦ 
ᐊᑐᕐᓂᖅᓴᐅᕙᓪᓕᖅᑐᑦ ᓂᐅᕕᐊᒥᓂᕐᓂᒃ ᖃᓪᓗᓈᓂᒃ ᐊᒥᓱᕐᖑᐸᓪᓕᐊᓂᖏᓐᓄᑦ 
ᑮᓇᐅᔭᓕᐅᕈᑕᐅᒍᓐᓇᖅᑐᑦ,” ᐅᖃᖅᓯᒪᔪᖅ ᐸᕋᐅᓐ.  
 
ᑳᓐᑐᕌᑎᒍᑦ ᓴᐳᔾᔭᐅᓯᒪᓂᐊᖅᑐᑦ ᐊᕐᕌᒎᑉ ᕿᑎᐊᓂ ᐊᑭᑦᑐᕆᐊᕐᓂᐅᒐᔭᖅᑐᓄᑦ.  
 
ᓄᑖᖅ ᑳᓐᑐᕌᒃ ᑭᕙᓪᓕᕐᒥ ᓄᓇᓕᓐᓄᑦ ᓇᓖᕌᕈᑎᖃᕈᓐᓇᕐᓂᐊᖅᑐᑦ ᑰᔾᔪᐊᕌᓗᒻᒥᒃ ᐊᒻᒪᓗ/ᐅᕝᕙᓗ 
ᒪᓐᑐᕆᐊᒥᒃ ᖃᓪᓗᓈᓂ ᑐᑦᑕᕐᕕᒋᔭᐅᒍᓐᓇᕐᓗᑎᒃ. ᐃᓚᒋᓕᐅᔾᔭᐅᓯᒪᓂᖓ ᑰᔾᔪᐊᕌᓗᒃ ᑭᕙᓪᓕᕐᒥ 
ᓇᒻᒥᓂᖃᖅᑎᐅᔪᓄᑦ ᐱᕕᖃᕈᑕᐅᒍᓐᓇᖅᑐᖅ ᓴᙱᓕᖅᐹᓪᓕᖅᑎᑦᓯᒍᑕᐅᓗᓂ ᓇᒻᒥᓂᖃᖅᑎᐅᔪᓂᒃ ᐊᒻᒪᓗ 
ᓂᐅᕕᕐᕕᒋᕙᑦᑕᖏᓐᓂᒃ ᐱᓕᕆᖃᑎᖃᕐᓂᕐᒧᑦ ᖃᓂᒋᔭᖓᓂ ᐊᕕᑦᑐᖅᓯᒪᕕᒻᒥ.  
 
ᓄᑖᑦ ᑳᓐᑐᕌᑦ ᐊᖏᓪᓕᕚᓪᓕᕈᑕᐅᓂᐊᖅᑐᖅ ᖃᑦᓯᐅᒍᓐᓇᕐᓂᖏᓐᓂᒃ ᐅᓯᔭᐅᔪᑦ ᓇᓪᓕᐅᒃᑯᒫᖏᓐᓂ 
ᐅᒥᐊᕐᔪᐊᒃᑰᖅᑎᑦᓯᕙᑦᑐᓄᑦ. ᓇᓪᓕᐅᒃᑯᒫᖃᕈᓐᓇᕐᓂᖏᑦ ᐊᖏᓪᓕᒋᐊᖅᓯᒪᔪᑦ $500-ᒥᒃ $2,500-ᒧᑦ 
ᑭᓱᑐᐃᓐᓇᕐᓄᑦ ᑕᖏᓕᓐᓄᑦ ᐅᒥᐊᕐᔪᐊᒃᑰᖅᑎᑕᓄᑦ ᐊᒻᒪᓗ $500-ᒥᒃ $70,000-ᒧᑦ ᓄᓇᓯᐅᑎᓄᑦ. 
ᐊᒥᓲᓂᖅᓴᓂᒃ ᓇᓪᓕᐅᒃᑯᒫᖃᕈᓐᓇᕐᓂᖅ ᑐᕌᖓᕙᓐᓂᐊᖅᑐᑦ ᐊᑭᖏᓐᓄᑦ ᓂᐅᕕᐊᒥᓃᑦ.  
 
“ᑕᒪᒃᑯᐊ ᐊᓯᖏᓪᓗ ᐊᓯᔾᔨᕈᑎᐅᔪᑦ ᑐᑭᓖᑦ ᐅᒥᐊᕐᔪᐊᒃᑰᖅᑎᑦᓯᖃᑦᑕᓂᕐᒧᑦ ᑳᓐᑐᕌᕗᑦ ᐃᓚᒋᓕᐅᔾᔨᓯᒪᔪᑦ 
ᐃᒪᕕᒻᒥ ᑳᓐᑐᕌᓕᕆᓂᕐᒧᑦ ᐱᖁᔭᕐᔪᐊᑎᒍᑦ ᒪᓕᑦᑕᐅᒋᐊᓕᓐᓂᒃ ᓴᙱᓕᖅᐹᓪᓕᕈᑕᓪᓗᑎᒃ 
ᓴᐳᔾᔭᐅᓯᒪᒍᑎᑦᑎᓐᓄᑦ,” ᐸᕋᐅᓐ ᐅᖃᖅᓯᒪᔪᖅ. “ᑳᓐᑐᕌᑖᖅᑲᐅᑦ ᐅᒥᐊᕐᔪᐊᖅᑰᖅᑎᑦᓯᖃᑦᑕᓂᕐᒧᑦ 
ᓇᓗᓇᐃᔭᐃᓯᒪᔪᑦ ᐱᔪᓐᓇᐅᑎᖏᓐᓂᒃ ᐊᑐᖅᑎᐅᔪᑦ ᐊᒻᒪᓗ ᐱᓕᕆᐊᑦᓴᖏᓐᓂᒃ ᐅᒥᐊᕐᔪᐊᓕᕆᔩᑦ, 
ᒥᑭᓪᓕᕚᓪᓕᕈᑕᐅᓯᒪᓕᖅᑐᓂ ᐊᑭᑐᔪᐊᓗᓐᓂᒃ ᑐᑭᓯᓂᕐᓗᒍᑎᖃᖅᓯᒪᓂᐅᒐᔭᖅᑐᓂᒃ.”  
 
ᖄᒃᑲᓐᓂᖓᒍᑦ, ᑳᓐᑐᕌᓂ ᑎᑎᕋᖅᓯᒪᓂᖏᑦ ᑐᑭᓯᓇᑦᓯᐊᖅᑐᑦ ᐊᒻᒪᓗ ᑐᓴᕋᑦᓴᖅᑕᖃᒃᑲᓐᓂᓕᖅᑐᑎᒃ 
ᐊᑐᐃᓐᓇᐅᓂᐊᖅᑐᓂᒃ ᐅᒥᐊᕐᔪᐊᓕᕆᔨᒃᑯᑦ ᐊᒻᒪᓗ ᒐᕙᒪᒃᑯᑦ ᖃᕆᓴᐅᔭᒃᑯᑦ ᑐᑭᓯᒋᐊᕐᕕᖏᓐᓂ.  
 
ᐊᑭᖏᑦ ᐅᒥᐊᕐᔪᐊᒃᑰᖅᑎᑦᓯᖃᑦᑕᓂᕐᒧᑦ ᐱᔨᑦᓯᕋᐅᑏᑦ ᓄᓇᕗᒻᒥ ᐊᑦᑐᖅᑕᐅᓂᖃᖅᐸᑦᑐᑦ ᓄᓇᕐᔪᐊᒥ 
ᐅᖅᓱᐊᓗᐃᑦ ᐊᑭᖏᓐᓄᑦ. ᐊᕐᕌᒎᓯᒪᔪᓂ ᑭᖑᓂᑦᑎᓐᓂ ᐅᖅᓱᐊᓗᐃᑦ ᐊᑭᖏᑦ ᐊᑭᑦᑐᕆᐊᖅᐸᓪᓕᐊᓯᒪᔪᒻᒪᕇᑦ 
ᓄᓇᓕᕐᔪᐊᓂ ᐊᑲᐅᙱᓕᐅᕈᑎᖃᕐᓂᖏᓐᓄᑦ, ᑲᑉᐱᐊᓵᕆᔨᓄᑦ ᐊᒻᒪᓗ ᐅᖅᓱᐊᓗᖃᕆᐊᖃᕐᓂᖏᓐᓄᑦ 
ᐊᒥᓱᕐᖑᐹᓪᓕᖅᓯᒪᓂᖏᓐᓄᑦ ᑮᓇᐅᔭᕐᔪᐊᓕᐅᖅᑏᑦ ᓄᓇᓕᕐᔪᐊᑦ.  

ᐊᑭᖏᑦ ᐅᖅᓱᐊᓗᐃᑦ ᐅᒥᐊᕐᔪᐊᓄᑦ ᐊᑭᑐᓂᖅᐹᖑᒍᑕᐅᓚᕿᔪᖅ ᐅᒥᐊᕐᔪᐊᒃᑰᖅᑎᑦᓯᓗᓂ ᐊᒻᒪᓗ 
ᓴᖅᑭᔮᖅᑐᖅ ᐊᑭᑦᑐᕆᐊᖅᓯᒪᓂᖏᓐᓄᑦ 8 ᐳᓴᓐᑎᐅᑉ ᐅᖓᑖᓂᐊᕐᔪᒃ ᐅᒥᐊᕐᔪᐊᒃᑰᑎᑦᓯᓂᕐᒧᑦ ᐊᑭᖏᓐᓂ 
2006-ᒥ ᐊᕐᕌᓂᓂᑦ. ᓄᓇᕐᔪᐊᒥ ᐅᖅᓱᐊᓗᐃᑦ ᐊᑭᑦᑐᕆᐊᖅᓯᒪᔪᑦ ᒥᐊᓕᒐᐃᑦ ᑮᓇᐅᔭᖏᑎᒍᑦ $40 2004-ᒥ 
$70-ᒧᑦ ᐅᓪᓗᒥ. ᑕᐃᒪᐃᒻᒪᑦ, ᐊᑭᖏᑦ ᐅᒥᐊᕐᔪᐊᓂ ᐅᖅᓱᐊᓗᐃᑦ, ᐊᑭᑦᑐᕆᐊᖅᓯᒪᔪᑦ 100 ᐳᓴᓐᑎᐅᑉ 
ᐅᖓᑖᓄᑦ ᑭᖑᓪᓕᖅᐹᒥ ᑳᓐᑐᕌᒥᓃᑦ ᐊᑎᓕᐅᖅᑕᐅᓚᐅᖅᓯᒪᒻᒪᑕᓂᒃ.  
 
“ᐊᑭᑦᑐᕋᐅᑎᒍᑕᐅᓂᓯᒪᓂᖏᓐᓄᑦ ᑖᒃᑯᐊ ᑳᓐᑐᕌᑦ ᐊᑭᑭᓪᓕᒋᐊᕈᑕᐅᓯᒪᔪᑦ ᐅᒥᐊᕐᔪᐊᒃᑰᑎᑦᓯᒍᑎᑦ ᐊᑭᖏᓐᓂᒃ 
ᐊᑭᑦᑐᕆᐊᖅᓯᒪᒐᓗᐊᖅᑎᓪᓗᒋᑦ ᐅᖅᓱᐊᓗᐃᑦ ᐊᑭᖏᑦ,” ᐸᕋᐅᓐ ᐅᖃᖅᓯᒪᔪᖅ.  
 
ᑐᒃᓯᕋᐅᑏᑦ ᑐᒃᓯᕋᐅᑎᓕᐅᖁᔨᒍᑎᖏᑦ ᐅᒥᐊᕐᔪᐊᒃᑰᖅᑎᑦᓯᖃᑦᑕᓂᕐᒧᑦ ᑕᖏᓕᓐᓂᒃ ᐅᖃᐅᔾᔨᒋᐊᖅᓯᒪᓚᐅᖅᑐᑦ 
ᐱᒐᓱᐊᖃᑕᐅᒍᒪᔪᓂᒃ ᐱᔾᔪᑎᖃᖁᔨᓪᓗᑎᒃ ᐃᓄᐃᑦ ᐃᖅᑲᓇᐃᔭᖅᑎᑕᐅᒋᐊᖃᕐᓂᖏᓐᓂᒃ ᐊᒻᒪᓗ 
ᐱᓕᒻᒪᑦᓴᔭᐅᒋᐊᖃᕐᓂᖏᓐᓂᒃ. ᐅᒥᐊᕐᔪᐊᒃᑰᖅᑎᑦᓯᔩᑦ ᑭᐅᔾᔪᑎᖃᖅᓯᒪᔪᑦ ᐊᖏᕈᑎᖃᖅᓯᒪᓪᓗᑎᒃ 
ᓴᖅᑭᖅᑎᑦᓯᕙᓪᓕᐊᓂᕐᒧᑦ ᐱᓕᒻᒪᑦᓴᐃᓂᕐᒧᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒧᑦ ᐱᕕᖃᕈᑎᑦᓴᓂᒃ ᐃᓄᓐᓄᑦ 
ᓄᓇᕗᒻᒥ. ᑕᒪᒃᑯᐊ ᐱᕕᖃᕐᕕᑦᓴᐅᓂᐊᖅᑐᑦ ᐃᓚᒋᓕᐅᔾᔨᓯᒪᔪᑦ ᐃᓕᓐᓂᐊᖅᑎᓄᑦ 
ᑮᓇᐅᔭᖅᑖᖅᑎᑦᓯᖃᑦᑕᓂᕐᒧᑦ ᓯᓚᑦᑐᓴᕐᕕᒻᒦᑦᑐᓄᑦ, ᓯᓚᑦᑐᓴᕐᕕᒻᒥ ᐃᒪᕕᓕᕆᓂᕐᒧᑦ ᐃᖅᑲᓇᐃᔭᕆᐅᖅᓴᓂᕐᒧᑦ 
ᐱᓕᒻᒪᑦᓴᒍᑎᓄᑦ, ᐊᐅᓚᑦᓯᔨᐅᓂᕐᒧᑦ ᐱᓕᒻᒪᑦᓴᒍᑎᓄᑦ ᐊᒻᒪᓗ ᐃᖅᑲᓇᐃᔮᑦᓴᖃᖅᑎᑦᓯᓂᕐᒧᑦ.  
 
ᒐᕙᒪᒃᑯᑦ ᐅᖃᐅᓯᖃᕆᐊᖓᓚᐅᖅᑐᑦ ᒫᓐᓇᐅᔪᖅ ᑳᓐᑐᕌᑦ ᐅᒥᐊᕐᔪᐊᒃᑰᖅᑎᑦᓯᖃᑦᑕᓂᕐᒧᑦ ᐅᖅᓱᐊᓗᓐᓂᒃ 
ᐊᑐᖅᑎᑕᐅᒃᑲᓐᓂᕐᓂᐊᖅᑐᑦ 2007 ᐅᒥᐊᕐᔪᐊᖃᕐᓇᒥ.  
 
ᓄᓇᕗᑦ ᒐᕙᒪᒃᑯᖏᑦ ᑲᔪᓯᒍᑎᖃᕐᓂᐊᖅᑐᑦ ᐱᓕᕆᐊᖃᕐᓗᑎᒃ ᐱᐅᓯᕚᓪᓕᖅᑎᑦᓯᒐᓱᐊᕐᓂᕐᒧᑦ 
ᐅᒥᐊᕐᔪᐊᒃᑰᑎᑦᓯᖃᑦᑕᓂᕐᒧᑦ ᐱᔨᑦᓯᕋᐅᑎᓂᒃ, ᐊᒻᒪᓗ ᐊᑐᓕᖅᑎᑦᓯᕙᓪᓕᐊᓗᑎᒃ ᐊᐅᓚᑦᓯᐊᕈᑎᑦᓴᖏᓐᓂᒃ 
ᐊᒻᒪᓗ ᐊᑭᑦᑐᕋᐅᑎᓂᒃᑯᑦ ᐊᑭᑭᓪᓕᕚᓪᓕᕈᑕᐅᒍᓐᓇᕐᓂᖏᓐᓂᒃ ᐊᑐᖅᑕᐅᕙᓐᓂᖏᓐᓄᑦ ᐊᒻᒪᓗ 
ᐱᕚᓪᓕᕈᑕᐅᒍᓐᓇᖁᓪᓗᒋᑦ ᓄᓇᕗᒻᒥᐅᓄᑦ ᐱᓕᕆᐊᓂᒃ ᐱᒋᐊᖅᑎᑦᓯᓗᑎᒃ ᓲᕐᓗ ᐊᑐᕐᓂᖅᓴᐅᕙᓕᕐᓗᑎᒃ 
ᐅᒥᐊᕐᔪᐊᒃᑰᖅᑎᑕᐃᑦ ᐴᖅᑲᖅᓯᒪᐅᕐᓗᑎᒃ, ᐊᒻᒪᓗ ᑲᑎᖅᓱᖅᑕᐅᓯᒪᕙᓪᓗᑎᒃ ᐅᒥᐊᕐᔪᐊᒃᑰᖅᑐᑦᓴᐃᑦ.  

ᐃᓚᒋᓕᐅᔾᔨᓯᒪᔪᑦ: ᑎᑎᕋᖅᓯᒪᔪᑦ ᓄᓇᓕᓅᖃᑦᑕᕐᓂᖏᑦ ᐊᒻᒪᓗ ᐅᒥᐊᕐᔪᐊᓕᕆᔩᑦ  
 
ᐱᕙᓪᓕᐊᔪᓕᕆᔨᓄᑦ ᖃᐅᔨᒋᐊᕐᕕᐅᒍᓐᓇᖅᑐᖅ:  

ᓇᐸᑦᓯ ᑯᓗᓛ  
(867) 975-6003  
 
 
ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ 

ᐅᕙᓂ, www.gov.nu.ca. 
News releases are available in Inuktitut, English, Inuinnaqtun and French on www.gov.nu.ca. 

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca. 
Les communiqués de presse sont disponibles en inuktitut, en anglais, en inuinnaqtun et en français à : 

www.gov.nu.ca. 

 

Communications 2006-12-C 


